
Tú skalt velja eitt av hesum evnunum og skriva um tað:

1. Stílurin         .................... s. 3

• Greina og tulka stuttsøguna
 - Legg dent á persónlýsingar

Yvirskrift: Stílurin

2. Eitt dýpi av dýrari tíð      .................... s. 6

• Greina og tulka yrkingina
• Hvørjar spurningar spyr yrkjarin? Kemur hann fram til nakað svar?

Yvirskrift: Eitt dýpi av dýrari tíð

3. Knappliga fataði eg, hvat eg var í gongd við   .................... s. 7

• Greið í stuttum frá, hvat blaðgreinin er um
• Greina blaðgreinina
 - Legg dent á uppseting, bygnað og endamál

Yvirskrift: Knappliga fataði eg, hvat eg var í gongd við

4. Drykkjumaður        .................... s. 8

• Greina og tulka málningin

Yvirskrift: Drykkjumaður    

5. Deiligt djús        .................... s. 9

• Greina og tulka lýsingina 

Yvirskrift: Deiligt djús

1. Stílurin

• Greina og tulka stuttsøguna
 - Legg dent á persónlýsingar

Yvirskrift: Stílurin

Stílurin

Góði lærari, eg veit, at hetta ikki er tað, tú helst vilt hava frá mær. Eg veit tað væl. Men lat meg 
fortelja tær hetta. Les tekstin, áðrenn tú fellir hann. Takk fyri! Tú veitst, hvør eg eri. Tú veitst, hvat 
eg dugi. Og sjálvandi eisini, hvat eg ikki dugi. So hví skal eg aftur eyðmýkjast? Tað sama hendir 
ferð eftir ferð. Tú veitst, at stílurin ongantíð verður nóg góður. Eg meini, ikki soleiðis sum tú hevði 
ynskt at sæð hann. Kanska eru stílarnir hjá mær fínir. Hvør veit? Kanska onkur annar hevði givið 
mær góð ummæli? Eg veit ikki. Hetta er sjálvandi ikki sagt fyri at arga teg. Tað hevur sum so einki 
við teg at gera. Tú gert títt arbeiði. Fínasta slag. Tú gert tað, tú fært løn fyri. Tú gert tað, sum verður 
væntað av tær. Eg rokni við, at tú svevur væl um náttina. Hví skuldi tú ikki tað? Tú ert ein góður 
borgari í samfelagnum. Eg ynski tær alt tað besta. Men eg má sleppa at siga mína meining. Eg má 
sleppa at verja meg. Eg kann ikki bara hyggja at, meðan tit kolldøma míni avrik. Eg kann eisini 
vraka tykkara meting, kann eg ikki? Hví kann eg ikki tað? Viðhvørt havi eg hugsað, at tit als ikki 
lesa tekstirnar hjá mær. Tit geva tykkum ikki tíð til tað. Men eg veit ikki. Eg síggi bara onga mein-
ing í at halda fram á hendan hátt. Hvat fáa vit burturúr?
Góði lærari, nú skal eg skjótt gevast. Hetta harmkvæði argar teg nokk illa. Eg skilji teg væl. Hví 
geri eg ikki, sum eg verði biðin, hugsar tú óivað. Hví geri eg ikki sum Janus og Sonja, ið altíð fáa 
rós fyri sínar stílar. Tey eru fyrimyndir í flokkinum. Tó ikki mínar fyrimyndir. Orsaka meg. Tað eru 
tey bara ikki. Eg kenni tey alt ov væl. Men eg skal ikki fara at tosa ilt um tey. Nei, eg havi onnur 
ørindi. Eg veit ikki, um tú veitst tað, men eg skrivi nógv, tá eg eri heima. Heldur tú, at eg skemti? 
Nei, tað verður sagt í ramasta álvara. Eg elski at skriva. Tað havi eg altíð gjørt. Og eg ætlaði ikki at 
lata teg ella nakran annan steðga mær í hesum. Eftirhondini eri eg farin at rokna tað sum ein heiður 
at síggja stílarnar hjá mær verða høgdar niður. Ljóðar tað ikki tápuligt í tínum oyrum? Men tað geri 
eg, tí eg veit, hvat tit umboða. Eg síggi, hvussu tit hvørja einastu ferð velja tað sama. Eg haldi ikki, 
at tú hevur skilt, hvat ein tekstur er fyri nakað. Nú eri eg beiskur, men eg noyðist at siga tað. Eg 
havi so ofta ætlað at sagt tær tað, men í evstu løtu bakkað undan. Eg haldi, at tú starir teg blindan at 
smálutum. Tú savnar villur saman sum ein íðin sporhundur. Hvørjar villur? Tú sært ikki heildina. Tú 
sært einki nýtt ígjøgnum tínar gomlu brillur. Orsaka meg...
Irma var ill og kedd. Fyrst hugsaði hon: Hvat billar hann sær inn? Tað hevði altíð verið henni tungt 
at gjøgnumganga tekstirnar hjá Kaspari. Hann skrivaði ikki sum onnur. Lærararnir tosaðu ofta 
um hann í kaffisteðginum. Teir flestu sóu hann sum ein tapara, ið ongantíð átti at verið sloppin í 
miðnámsskúla. Teir suffaðu tungt, tá teir hugsaðu um Kaspar, ið hvønn dag setti atfinningarsamar 
spurningar í tímanum. Tað vóru tó undantøk í lærarahópinum, ið lýstu Kaspar sum ein sjáldsama 
gløggan ungling, ið als ikki fekk spent sínar veingir út á hesum rættiliga afturhaldssinnaða stovni. 
Teir høvdu samkenslu við dreinginum, ið einsamallur stríddist fyri at fáa viðurkenning. Men 
røddir teirra vóru veikar. Teir hoyrdust sjáldan í tí lívliga kjakinum í kaffisteðginum. Irma var sjálv 
onkrastaðni millum hesar bólkarnar. Hon revsaði Kaspar hart, men samstundis føldi hon innast inni, 

at hann avdúkaði hennara veikleikar sum lærari. Og hvør heldur, tað var stuttligt at verða latin úr 
sínum verjubúna? Kaspar fekk flestu lærararnar at kenna seg naknar og láturligar. Hann vendi ting-
unum á høvdið. Lærarar fóru at føla seg sum næmingar, ið skuldu venjast. Kaspar var ov gløggur og 
fríur fyri skúlan.
Kaspar var ein vármorgun brádliga kallaður inn til stjóran á skúlanum. Stjórin bíðaði strangur eftir 
honum aftan fyri sítt stóra tóma arbeiðsborð. Við beinunum uppi á borðinum og krossaðu ørmunum 
um stóra búkin bað stjórin dreingin lata hurðina aftur og seta seg niður á ein lítlan pinnastól. Tá 
Kaspar hevði sett seg varliga niður, tók stjórin eitt pappírsblað fram og krógvaði sítt rukkutta and-
lit aftan fyri blaðið. Kaspar sá einans nøkur ógreidd hár dansa oman fyri pappírið. - Eg síggi, at tú 
hevur fingið nakrar klagur, segði stjórin kensluleyst. So las hann nakrar setningar upp fyri dreing-
inum. Fleiri ónavngivnir næmingar og lærarar høvdu, sambært skrivinum, kært Kaspar fyri ringan 
atburð. Kaspar vildi hava at vita, hvørji hesi fólk vóru. Stjórin tveitti tá pappírið á borðið og leyp 
upp úr stólinum við einum strektum armi, ið peikaði beint á dreingin. - Tú skalt yvirhøvur ikki hava 
nakað at vita um hesi fólkini! Tú skalt læra teg at akta og gera sum hini. Nú er nokk! Stjórin var 
blóðreyður í andlitinum við víðopnum munni og piprandi kálvaoyrum. Síðani ringdi hann uppøstur 
til umsitingarleiðaran, ið tveir minuttir seinni kom rennandi inn. Hann stillaði seg eisini aftan fyri 
skriviborðið, og nú fór eitt manskór at hótta og ávara Kaspar um avleiðingarnar, hetta kundi fáa fyri 
dreingin. Síðani fór Kaspar aftur til flokkin hjá sær.
Irma takkaði næmingunum fyri stílarnar, teir høvdu latið inn. Hon segði nógvar áhugaverdar stim-
brandi tekstir vera í hópinum. Hon nevndi eisini, at flestu næmingarnir høvdu eitt ríkt hugflog, ið 
ikki mátti køvast. Meira av hasum! Næmingarnir undraðust eitt sindur yvir at hoyra hesi orð.
Ongantíð áður hevði Irma tosað á hendan hátt. Janus og Sonja, ið sótu á fremstu røð, hugdu ørkyml-
að at kvinnuni við tí langa slætta hárinum og teimum stóru rundu brillunum. Hvat skal hetta merkja, 
hugsaði Janus. Irma var stóra samrøðuevnið allan dagin. Bæði á lærarastovuni og í garðinum uttan 
fyri skúlan. Næmingarnir høvdu fingið heilt aðrar karakterir, enn teir vóru vanir at fáa. Janus og 
Sonja høvdu longu verið og klagað um vánaligu úrslitini, ið tey als ikki vildu góðtaka. Lærararnir 
tosaðu eisini um hendingina. Teir høvdu í krókunum frætt, at vánaligu næmingarnir høvdu fingið 
betri úrslit enn nakrantíð áður. Foreldrini hjá Janusi høvdu eisini ringt beinleiðis til stjóran fyri at 
sýna sína stóru ónøgd. - Tú veitst, hvør vit eru, og tú veitst eisini, at Janus ætlar sær at lesa víðari, 
segði pápin, ið var stjóri á stórari fyritøku í býnum. Stjórin svaraði, at hann skuldi fara at kanna 
málið nærri. Talan var vónandi um eina misskiljing.
Ein tíð gekk, so valdaði friður aftur á skúlanum. Janus fekk sínar karakterir. Sonja síni herðaklapp. 
Kaspar sína munnkurv. Stjórin var væl nøgdur. Men Irma var horvin. Hon hevði funnið sær eitt 
annað starv á bygd í útoyggj. Lærararnir vóru aftur samdir um, hvar markið millum vinnarar og 
taparar skuldi ganga. Trivnaðurin er í hásæti, segði stjórin í stórari samrøðu í bestu senditíð í útvarp-
inum. Eingin rødd vardi Kaspar í lærarastovuni longur. Hann var atvoldin til allan ófrið á stovn-
inum, segði stjórin á einum kreppufundi. - Hann fær sítt prógv um eitt hálvt ár, so síggja vit hann 
vónandi ongantíð aftur her, segði varaskúlastjórin til stóra fragd fyri stjóran, ið grammur nikkaði og 
klappaði. Ein lærari, ið vanliga bara sat tigandi og lurtaði, tók brádliga orðið fyri at fortelja ein fúla 
søgu um pápa Kaspar. Stjórarnir flentu í kíki. - Ja, hasa havi eg eisini hoyrt, hoyrdist úr salinum. 
- Ja, vit vita øll, hvar sonurin hevur tað frá, rópti ein ung kvinna, ið júst hevði fingið starv á skúla-
num. Lærararnir draga somu línu, hugsaði skúlastjórin og gav eitt lættasuff.
Men so kom ein persónur inn gjøgnum dyrnar og spilti teimum veitsluna. Og tað var eingin annar 
enn Rasmus. Hin víðagitni listamálarin, ið fór úr skúlanum, tá hann var tólv ára gamal. Rasmus, ið 
segði skúlan spilla børnini. Rasmus, ið hevði leysingabørn ymsastaðni í býnum. Og ein elskaðan 
son, ið kallaðist fyri Kaspar. Rasmus hevði kenning. Øll í salinum vóru sum steinrunnin. Stjórin 
krógvaði seg aftan fyri varastjóran. Báðir høvdu bestan hug at rýma út gjøgnum bakdyrnar, men nú 
var ov seint. Rasmus hevði longu sæð teir. Hann peikaði á teir, meðan hann vinglandi gekk millum 
borðini. Hann reisti seg upp á eitt borð og fór at klappa. Tað hoyrdist eitt ekkó. Klapp-klapp-klapp. 
Skúlastjórin føldi tað, sum at onkur bukaði á høvdið hjá honum. Klapp-klapp. Bravo! Bravo! 
Rasmus hugdi í allar ættir. Har sá hann ræðsluslignar lærarar sita og sveitta. - Tit skulu ikki vera 

bangin, eg geri tykkum einki, segði Rasmus. Og so segði hann: - Takk fyri tit! Tit hava veruliga 
megnað tað, eg ongantíð sjálvur kláraði! Kaspar gleddi seg altíð at fara í skúla, líkamikið hvussu 
nógv eg ávaraði ímóti hesum, men nú, tykkum at takka, nú tímir hann als ikki longur! Hann er sum 
eg, bara nógv gløggari, tit kunnu vera stolt, tí tit hava váttað allar mínar gomlu fordómar, teir hava 
fingið nýtt lív! Síðan tók Rasmus eina ølfløsku upp úr lummanum, tømdi hana í einum og vinglaði 
aftur til úthurðina fyri at sleppa út í náttarmyrkrið, innan løgreglan varð boðsend.

Firouz Gaini, Horvnir menn, 2011

2. Eitt dýpi av dýrari tíð

• Greina og tulka yrkingina
• Hvørjar spurningar spyr yrkjarin? Kemur hann fram til nakað svar?

Yvirskrift: Eitt dýpi av dýrari tíð

Eitt dýpi av dýrari tíð
So verður sagt av monnum,
at lívið er markleys neyð,
eitt dýpi av gráum døgum
og børn, ið biðja um breyð.
Kanska er lívið sorgarlag,
kanska er lívið gott,
og kanska eg ein skínandi dag
beri kenslu av myrkari nátt.

Í nátt er luftin so rein og klár,
bládjúp og ísandi køld.
Foldin hvílir í hvítari tøgn,
og norðlýsið reisir sær tjøld.
Og vit mítt er fult av tonkum
á ferð út á víðan veg
at finna á miðleysu náttargongd
tann vísdóm, ið uggar meg.

Men ongan vísdóm eg finni,
ið sigur tey sonnu orð.
Sum bløðandi fuglar falla tey
aftur at hvítari for.
Tó eg veit, at dýrgripir finnast
og fjalast við gráan eim,
tá dreingir og gentur spenna
sum folar í dans og gleim.

Tá barmur mín spentur av undran,
av eydnu, av tungari trá,
av iva og sorgarløgum.
Eisini, eisini tá
veit eg, at lívið er gáva,
eitt dýpi av dýrari tíð,
sum øll skulu valla ígjøgnum,
rekast og villast inní.

Jens Pauli Heinesen, Á ferð inn í eina óendaliga 
søgu, 1984

3. Knappliga fataði eg, hvat eg var í      
gongd við

• Greið í stuttum frá, hvat blaðgreinin er um
• Greina blaðgreinina
 - Legg dent á uppseting, bygnað og endamál

Yvirskrift: Knappliga fataði eg, hvat eg var í gongd við

Greinin liggur 
á framsíðuni 
saman við upp-
gávuni undir 
”fylgiskjøl”VIKUSKIFTI 15

“Tá ið tað gongur 
væl at framføra, 
fái eg ein góða 
frælsiskenslu”

FAKTA
27 ára gamla Birita Poulsen er ættað av Sandi. 
Birita er sopranur og gongur á Hochschule Für 
Musik Hans Eisler í Berlin. Í 2019 tók hon bachelor 
útbúgving, og nú tekur hon master útbúgving. 
Hon verður eftir ætlan liðug á sumri 2022.
Birita fekk í januar serstøku virðislønina, tá ið 
Mentanarvirðislønir landsins vóru latnar.

4. Drykkjumaður

• Greina og tulka málningin

Yvirskrift: Drykkjumaður

Sámal Joensen-Mikines: Drykkjumaður, 1943

Lýsingin liggur á 
framsíðuni saman 
við uppgávuni 
undir ”fylgiskjøl”

5. Deiligt djús

• Greina og tulka lýsingina

Yvirskrift: Deiligt djús

At hava í huga, tá tú greinar og tulkar:
- lýsingaslag
- endamál/boðskap við lýsingini
- sendara og móttakara
- ljóð og tónleik
- litir og ímyndir
- málburð
- huglag
- snildir, ið verða nýttar
- eydnast tað lýsingini at fáa boðskapin fram? Grundgev




